
GOUVÈNÈ CUOMO ANONSE PWOGRAM POU OFRI IMIGRAN YO SÈVIS NAN 
KONSILA AK NAN ENSTITISYON RELIJYE YO  

  
Pwojè Defans Libète a ap fè Patenarya ak Kowalisyon pou Dwa Imigran Nò 
Manhattan lan pou Ofri Sèvis Esansyèl nan Konsila ak Sant Relijye ki nan  

Vil New York yo pou Imigran Vilnerab ki nan Bezwen yo  
  
  
Jodi a, Gouvènè Andrew M. Cuomo te anonse yon nouvo pwogram pou ofri sèvis 
jiridik, klinik imigrasyon, seminè konnen dwa ou ak lòt sèvis pou imigran y ap ofri gratis 
nan konsila ak nan enstitisyon ki nan Vil New York yo. Patenarya novatè sa a k ap fèt 
ant Pwojè Defans Libète (Liberty Defense Project, LDP) Gouvènè a, ki se tout premye 
inisyativ konsa nan nasyon an, ak Kowalisyon pou Dwa Imigran Nò Manhattan lan 
(Northern Manhattan Coalition for Immigrant Rights, NMCIR) pral rive atenn imigran ki 
pi vilnerab yo ki gendwa paka jwenn aksè a sèvis sa yo nan yon lòt fason.  
  
"Byenke administrasyon federal la pwopoze politik yo konsevwa pou rann li pi difisil 
pou imigran vin isit la, Eta New York rekonèt ke divèsite nou te toujou pi gwo fòs nou 
epi li nan enterè nou ni sou plan ekonomik ni sou plan kiltirèl pou nou pwoteje eritaj sa 
a", Gouvènè Cuomo te deklare. "Y ap sible ak pèsekite twòp fanmi imigran nan fason 
enjis malgre lefèt ke nou se yon nasyon imigran, epi nouvo pwogram sa a pral pèmèt 
kèk nan Nouyòkè ki pi vilnerab nou yo jwenn asistans jiridik yo bezwen nan yon espas 
sekiritè ak favorab."  
  
"Pwojè Defans Libète a ap ofri imigran nan New York yo sèvis ak sipò yo bezwen pou 
asire yo respekte dwa yo epi ba yo pwoteksyon", Gouvènè Adjwen Kathy Hochul te 
deklare. "Patenarya sa a y ap fè ak Kowalisyon pou Dwa Imigran Nò Manhattan lan 
pral ofri sèvis sa yo nan konsila ak nan sant relijye ki nan Vil New York yo pou asire 
resous sa yo rive atenn imigran ki pi vilnerab nan Eta New York yo."  
  
Anpil imigran soufri pèsekisyon anba politik gouvènman federal la yo, vye patwon, 
avoka san prensip ak/oswa moun ki pretann yo se avoka, ansanm ak lòt moun k ap 
chache dyabolize imigran yo. Kidonk, byenke nouvo Nouyòkè yo gen bezwen ijan pou 
yo jwenn asistans jiridik gratis nan men ekspè, yo souvan twò pè pou yo chache jwenn 
aksè a sèvis sa yo pou kont yo. Fanmi ak moun sa yo souvan chache abri ak konsèy 
nan refij tankou legliz, mòsk, sinagòg ak tanp Boudis yo, ansanm ak nan konsila peyi 
natal yo genyen nan New York yo. Pou rive atenn kominote sa yo nan yon 
anviwònman sekiritè ak favorab, Pwojè Defans Libète Gouvènè Cuomo a pral mete 
ansanm ak Kowalisyon pou Dwa Imigran Nò Manhattan lan pou yo ofri sèvis 
dirèkteman nan lokalite sa yo.  
  
Pandan anpil deseni, NMCIR te ofri kominote imigran yo sèvis nan Nò Manhattan, 
Bronx, Konte Westchester, Brooklyn ak Queens. NMCIR sèvi prensipalman imigran ki 



gen revni fèb yo epi yo te tabli relasyon ak òganizasyon yo konsidere kòm espas 
sekiritè yo. Pwogram Refij (Safe Haven Program) konjwen ant LDP ak NMCIR la ap 
plis agrandi inisyativ sa a, sa k ap ofri popilasyon li difisil pou atenn nan Vil New York 
yo aksè a reprezantasyon jiridik yo fè konfyans.  
  
Konsila yo  
  
Vil New York gen plis pase 100 biwo konsila pou peyi toupatou nan mond lan, kote yo 
ofri sèvis bay 4.4 milyon Nouyòkè ki fèt aletranje. Etablisman sa yo se refij pou imigran 
k ap chache sèvis yo, pami yo moun ki bezwen renouvle paspò yo ak moun ki bezwen 
dokiman pou ranpli petisyon imigrasyon yo. Daprè done Biwo pou Nouvo Ameriken 
(Office for New Americans, ONA) Eta New York la yo, peyi dorijin pifò rezidan Eta New 
York yo se:  

• Sen Domeng  
• Lachin  
• Jamayik  
• Meksik  
• Ekwatè  
• Lagiyàn  
• Lend  
• Ayiti  
• Èlsalvadò  
• Kolonbi  

  
Atravè pwogram Refij la, LDP ak NMCIR pral travay ansanm pou yo asire ke nenpòt 
imigran ki gen bezwen, pami yo sila ki soti nan peyi dorijin ki nan lis anwo yo, kapab 
jwenn aksè a sèvis jiridik nan yon anviwònman sekiritè.  
  
Nan konsila yo, Pwogram Refij la pral gen ladan:  

• Konsiltasyon imigrasyon endividyèl sou direksyon avoka pèsonèl yo: 
Avoka pèsonèl ekspè NMCIR ak parajiris yo pral ofri konsiltasyon jiridik yo 
pwograme ak lòt sèvis ankò sou plas.  

• Atelye Konnen Dwa Ou ak Fòmasyon pou Fòmatè yo nan konsila yo pou 
sitwayen nasyonal peyi yo ansanm ak pou anplwaye konsila yo: NMCIR 
pral ofri atelye sou fason pou moun reponn lè Ofisye Kontwòl Imigrasyon ak 
Ladwàn yo (Immigration and Customs Enforcement, ICE) vin lakay yo, fason 
pou yo devlope yon plan finansye ak fason pou yo pwoteje tèt yo kont 
notè/avoka malonèt yo.  

• Yon pwogram referans pou imigran k ap chache asistans jiridik ak/oswa 
reprezantasyon gratis yo nan NMCIR ak lòt patnè Biwo pou Nouvo 
Ameriken yo: NMCIR pral kowòdone epi ofri fòmasyon ak materyèl sou fason 
pou yo refere sitwayen ki gen bezwen ki an rapò ak imigrasyon yo nan fason 
efikas.  

  
Enstitisyon Relijye yo  
  
Vil New York abrite anpil santèn enstitisyon relijye divès, pami yo gen legliz, mòsk, 
sinagòg, ak tanp Boudis k ap sèvi kòm espas sekiritè pou fidèl imigre yo. Pwogram 



Refij la pral fòje patenarya ak òganizasyon sa yo epi ofri sèvis ki annapre yo nan 
enstitisyon sa yo.  

• Pwogram referans fòmèl pou sèvis jiridik yo: Pwogram Refij la pral 
kowòdone fòmasyon ak materyèl sou fason pou yo pi byen refere manm 
kominote ki gen bezwen ki an rapò ak imigrasyon yo.  

• Klinik depistaj imigrasyon pandan tout yon jounen yo: NMCIR pral òganize 
klinik depistaj imigrasyon sou plas nan enstitisyon relijye yo pou yo ka rive atenn 
yon gran nonm imigran ki gen bezwen asistans.  

• Reprezantasyon jiridik pou enstitisyon relijye k ap travay pou reyini fanmi 
yo separe nan fwontyè a yo: Anpil enstitisyon relijye deja ap fè efò aktif pou 
defann dwa imigran yo epi yo te alatèt efò pou ede reyini fanmi yo. Pandan 
enstitisyon yo ap idantifye fanmi ki gen bezwen jiridik yo, LDP ak NMCIR pral 
ofri yo reprezantasyon jiridik.  

  
Sekretè Deta Eta New York la, Rossana Rosado, ki sipèvize Pwojè Defans Libète 
a ak Biwo pou Nouvo Ameriken an, te deklare, "Imigran yo konnen yo ka chache 
refij ak èd nan konsila yo ak nan lye adorasyon yo. Se poutèt sa nou ap travay ak 
enstitisyon sa yo pou fanmi ak moun vilnerab sa yo ka jwenn aksè a meyè sèvis jiridik 
ki disponib yo. Jan Gouvènè Cuomo te klèman eksplike: nou vle ede imigran yo reyisi 
nan New York. Avèk ekspètiz Kowalisyon pou Dwa Imigran Nò Manhattan lan, kounye 
a nou ap kapab pote èd pou sila ki bezwen l yo nan yon espas sekiritè ki aksesib".  
  
Alba Villa, ki se Direktris Egzekitiv Kowalisyon pou Dwa Imigran Nò Manhattan 
lan, te deklare, "NMCIR ap sèvi popilasyon ki difisil pou atenn yo depi byen lontan 
gras a lyen pwofon nou genyen ak antite yo konsidere kòm espas sekiritè pou 
kominote imigran an. Nou rekonesan paske Pwogram Refij la pral pèmèt nou plis 
agrandi inisyativ sa a, pou ofri popilasyon ki difisil pou atenn yo mwayen pou yo 
chache reprezantasyon jiridik yo ka fè konfyans, tankou Konsila yo ak Enstitisyon 
Relijye yo".  
  
Senatè Luis Sepúlveda te deklare, "Nan New York, nou akeyi imigran yo ak bra 
louvri epi nou pataje prensip ak kilti divèsifye yo. Nouvo pwogram Refij la pral non 
sèlman ofri nouvo Nouyòkè yo sèvis jiridik yo bezwen, li pral ofri yo yon espas sekiritè 
kote yo ka chache refij ak konsèy. Mwen remèsye Gouvènè Cuomo pou inisyativ 
enpòtan sa a ki pral ede anpil imigran vrèman santi yo lakay yo nan gran eta nou an".  
  
Manm Asanble Maritza Davila, ki se Prezidant Gwoup Travay Pòtoriken/Ispanik 
lan (Puerto Rican/Hispanic Task Force), te deklare, "Pwojè Defans Libète a deja ap 
ede anpil fanmi imigran jwenn sèvis jiridik yo bezwen pou yo ka benefisye de pwosè 
jan lalwa preskri epi rete ansanm lakay yo. Patenarya novatè sa a ki pral kreye 
Pwogram Refij la pral plis agrandi efò reyisi sa yo, k ap sible kèk nan imigran ki pi 
vilnerab nou yo pou asire ke yo santi yo an sekirite epi nou byen akeyi yo nan New 
York. Mwen felisite Gouvènè Cuomo pou efò san pran souf l ap fè pou asire New York 
rete yon flanbo lespwa ak akseptasyon pou tout moun".  
  
Manm Asanble Victor Pichardo, Prezidan Gwoup Travay pou Nouvo Ameriken yo 
te deklare, "New York ap akeyi ak pwoteje imigran tankou anpil nan vwazen mwen yo 
isit la nan Bronx depi byen lontan. Kounye a, avèk Pwogram Refij la, nou ap rive atenn 
menm plis imigran nan kominote vilnerab yo pase jamè avan epi asire yo gen resous 



yo bezwen pou yo rete lakay yo. Mwen aplodi Gouvènè Cuomo pou patenarya sa a ki 
pral chanje lavi anpil fanmi imigran nan Empire State la".  
  
Carlos Castillo, ki se Konsil Jeneral Sen Domeng nan New York, te deklare, 
"Konsil Jeneral Sen Domeng lan akeyi patenarya k ap fèt ant Biwo Gouvènè Cuomo a 
ak NMCIR la, ki se yon enstitisyon presye pou kominote nou an, ki vize ofri asistans 
jiridik ak sipò anndan espas sekiritè ak pwoteje nan etablisman konsila nou yo, pou 
ede sitwayen nasyonal nou yo, ak kominote imigran an jeneral".  
  
Lisa Bryan Smart, Konsil Jeneral Pwovizwa Jamayik la, te di, "Konsila Jamayik la 
nan New York paka tann pou n tande plis enfòmasyon konsènan patenarya sa a k ap 
fèt ant Pwojè Defans Libète Gouvènè Andrew M. Cuomo a ak Kowalisyon pou Dwa 
Imigran Nò Manhattan lan, paske nou swete kontinye jwenn ak sipòte solisyon kreyativ 
pou reponn a defi kominote imigran nou an ap konfwonte nan New York yo. Patenarya 
tankou sila sa yo ki nan avantaj tout pati prenant yo enpòtan anpil si nou vle 
responsabilize kominote defavorize nou yo".  
  
Carlos Gerardo Izzo, ki se Konsil Zafè Piblik Konsila Jeneral Meksik la, te 
deklare, "Konsila Jeneral Meksik la nan New York, konfòmeman ak manda fèm nou 
genyen pou nou pwoteje byennèt Meksiken k ap viv nan rejyon an yo, pral kontinye 
ranfòse alyans nou genyen ak otorite Eta ak Vil yo, pou reponn a bezwen kwasan 
kominote nou an yo nan New York. Nou rekonèt detèminasyon ak angajman egzanplè 
Gouvènè Cuomo pran pou l asire ke imigran yo, anpil nan yo gen orijin Meksikèn, 
resevwa sèvis jiridik, klinik imigrasyon, seminè konnen dwa ou ak lòt resous itil gratis 
nan konsila ak nan enstitisyon relijye yo nan Vil New York".  
  
Biwo Kontwolè Eta a dwe egzamine epi apwouve tout kontra avèk antite yo.  
  
Enfòmasyon sou Biwo pou Nouvo Ameriken an ak Pwojè Defans Libète a  
Biwo pou Nouvo Ameriken Eta New York la, ke yo te fonde sa fè senkan, se premye 
biwo sèvis imigran lalwa kreye nan nasyon an. ONA gen Sant Opòtinite toupatou 
atravè Eta a ki chita anndan òganizasyon kominotè yo k ap bay kominote nouvo 
Ameriken New York la yo yon bann seri sèvis ak sipò, tankou sèvis jiridik, ak asistans 
pou antreprenarya. Sit sa yo se pwen fokal pou kominote yo pou ka akeyi imigran yo 
nan ofri yo zouti nesesè yo bezwen yo pou yo pwospere ak kontribye nan eta nou an.  
  
An 2017, Gouvènè Cuomo te lanse Pwojè Defans Libète a - ki se tou premye pwojè 
konsa ki gen nan nasyon, ki sou direksyon eta men ki se yon patenarya piblik-prive, 
pou ede imigran yo, kèlkeswa estati imigrasyon yo - pou yo ka jwenn aksè a sèvis ak 
enfòmasyon sou pwosesis legal yo. ONA ap jere pwojè a epi yo ap dirije li an 
patenarya ak kabinè jiridik yo, asosyasyon jiridik yo, òganizasyon defans yo, gran kolèj 
ak inivèsite yo ak asosyasyon bawo yo. LDP a ofri:  

• Konsiltasyon ak evalyasyon jiridik gratis pou imigran toupatou atravè Eta New 
York.  

• Reprezantasyon dirèk pou imigran ki nan pwosesis depòtasyon yo ansanm ak 
lòt ka ankò.  

• Asistans pou lòt sèvis jiridik pou imigrasyon, patikilyèman nan ka konplèks yo.  
• Fòmasyon Konnen Dwa w yo pou imigran yo ak kominote a an jeneral.  
  



N ap ankouraje nenpòt imigran ki bezwen asistans legal gratis pou yo rele nan Liy 
Asistans pou Nouvo Ameriken an nan 1-800-566-7636. Y ap kenbe tout enfòmasyon 
moun bay pandan apèl yo konfidansyèl. W ap jwenn èd disponib nan plis pase 200 
lang.  
  
Enfòmasyon sou Kowalisyon pou Dwa Imigran Nò Manhattan lan  
Kowalisyon pou Dwa Imigran Nò Manhattan lan se òganizasyon k ap sèvi imigran pi 
lontan nan Nò Manhattan ak Bronx, ki konsantre eksklizivman sou fason pou kenbe 
fanmi yo ansanm gras a sèvis jiridik, edikasyon ak defans ki gen rapò ak imigrasyon. 
Pandan dizan ki sot pase yo, rejyon sikonskripsyon NMCIR kouvri a te agrandi pou 
enkli Konte Westchester, Brooklyn ak Queens.  
  
Depi 1982, NMCIR te sèvi plis pase 200,000 kliyan. Pifò ladan yo se imigran ki gen 
revni fèb ki soti nan peyi toupatou nan mond lan. NMCIR trè konpetan nan sèvi 
popilasyon ki difisil pou atenn yo depi byen lontan gras a lyen pwofon yo genyen ak 
antite yo konsidere kòm espas sekiritè pou kominote imigran an. Anviwon 90% kliyan 
nou sèvi yo nan sèy oswa pi ba pase sèy 200% limit Liy Direktris Federal sou Povrete 
yo. Yon tijan plis pase 50% kliyan nou yo ap travay. Majorite kliyan fanm nou genyen k 
ap travay yo travay kòm èd swen sante adomisil, bebisitè oswa yo travay nan restoran, 
kote yo touche yon salè anyèl ant 15,000 dola a 20,000 dola an mwayèn. Kliyan gason 
nou genyen k ap travay yo prensipalman travay nan restoran, kòm chofè taksi, konsyèj 
imèb, travayè konstriksyon, pwopriyetè ti biznis (antreprenè) ki touche yon salè anyèl 
ant 20,000 dola a 25,000 dola an mwayèn.  
  

###  

